
Scéimeanna Tacaíochta Pobail 2025 
Dáta Deiridh: 24 Eanáir 2025 @ 4pm 

 
 

Aithníonn Comhairle Chontae na Gaillimhe go bhfuil pobail áitiúla ar cheann dár n-acmhainní is 
fearr agus, mar aitheantas air sin, tá na Scéimeanna Tacaíochta Pobail forbartha aici chun 
tacaíocht airgeadais bhliantúil a sholáthar do réimse éagsúil imeachtaí agus tionscadal ar fud 3 
Scéim ar leith: Forbairt Eacnamaíoch, Forbairt Pobail agus Forbairt Chultúrtha. Is iad aidhmeanna 
comhchoiteanna na scéimeanna sin ná: 
1. Grúpaí pobail agus grúpaí deonacha a spreagadh páirt ghníomhach a ghlacadh i bhforbairt 

a bpobail áitiúil. 
2. Tionscadail a mhaoiniú atá ar mhaithe leis an bpobal i gcoitinne, agus ar an gcaoi sin, forbairt 

eacnanaíoch, pobail nó chultúrtha áitiúil a fheabhsú. 
3. Tairbhí eacnamaíocha áitiúla a chur chun cinn, trí na hiarratasóirí deontais go léir 

a spreagadh a bheith ag ‘Siopadóireacht go hÁitiúil’ mar gur féidir léi sin i dteannta a chéile 
difríocht mhór dá ngeilleagar áitiúil a dhéanamh. 

4. Ceangail a chur chun cinn leis an Líonra Rannpháirtíochta Pobail trína cheangal ar gach 
iarratasóir a bheith ina b(h)all de Líonra Rannpháirtíochta Pobail Chontae na Gaillimhe. Is 
féidir leat clárú anseo - https://www.galwaycountyppn.ie/registration-form/ - nó a chinntiú 
go bhfuil tú i do bhall de cheana féin anseo - https://www.galwaycountyppn.ie/members-

directory/ 

Riachtanais: 
• Ní mór Foirmeacha Iarratais a chomhlánú go hiomlán – ní bhreithneofar foirmeacha 

neamhiomlána nó iarratais gan doiciméid éigeantacha a cheanglaítear. 

• Cinntigh, le do thoil, gurb é an tAinm Grúpa a chuireann tú isteach ar d’iarratas ar líne Ainm 
Dlíthiúil do Ghrúpa, i.e., is ionann é sin agus an t-ainm atá ar do Chuntas Bainc agus ar an 
bhFoirm Bunaithe Soláthraithe. 

• Moltar go mbunaítear cuntas ríomhphoist in ainm an ghrúpa don phróiseas iarratais deontais 
ar líne (seachas seoltaí ríomhphoist phearsanta is féidir a athrú le himeacht ama). 

• Ní mór do Gach Grúpa a bheith bunaithe go hiomchuí agus, má iarrtar é, fianaise den bhunú 
a sholáthar, clárú mar ghrúpa deonach chun críocha cánach nó aon doiciméid/aon 
ghrianghraif eile sa bhreis a cheanglaítear chun a stádas a dheimhniú go hiomlán. 

• Ní mór d’iarratasóirí na spriocdhátaí maoinithe go léir do chéimeanna iarratais & tarraingthe 
anuas a chomhlíonadh agus, má éiríonn leo, ní féidir leo a dtionscadal faofa a athrú gan toiliú 
Chomhairle Chontae na Gaillimhe. 

Doiciméid Éigeantacha: 
• Cóip de do Ráiteas Cuntais Bainc/Comhair Creidmheasa is cothroime le dáta in ainm 

oifigiúil/dlíthiúil do Ghrúpa. 

• Cruthúnas ar Bheartas Árachais Dliteanais Phoiblí le slánú chuig Comhairle Chontae na 
Gaillimhe (ba cheart do chlóis súgartha phobail atá árachaithe faoi Chomhairle Chontae na 
Gaillimhe leathanach A4 a chur isteach ar a bhfuil a gcumhdach deimhnithe ag árachas a n-
údaráis áitiúil). 

• Ní mór do gach iarratasóir 1 luachan ar a laghad a chur isteach do gach mír chaiteachais dá 
lorgaítear maoiniú deontais – cuirimid i gcuimhne duit a bheith ag ‘Siopadóireacht go hÁitiúil’ 
nuair is féidir, le do thoil. 

• Ní mór go mbeadh aon chomhthoilithe reachtúla a cheanglaítear don togra tionscadail 
i bhfeidhm ag céim iarratais agus go gcuirfí cruthúnais isteach le d’iarratas. 

http://www.galwaycountyppn.ie/registration-form/

A. Imeachtaí agus Féilte Turasóireachta (cistiú meaitseála íosta  20%) 

B. Tionscnaimh Forbartha Eacnamaíche (cistiú meaitseála íosta 20%) 

 

 

Is aidhm na catagóire seo ná tacú le réimse éagsúil imeachtaí agus féilte turasóireachta mar 
aitheantas do na tairbhí eacnamaíocha atá mar thoradh ar ghníomhaíocht mhéadaithe agus ar 
líon cuairteoirí méadaithe. Faightear maoiniú don chatagóir seo ó Fháilte Éireann agus 
ó Chomhairle Chontae na Gaillimhe in éineacht le chéile, agus beidh gach imeacht/féile 
m(h)aoinithe mar chuid den Fhéilire Imeachtaí/Féilte Turasóireachta don Chontae. Tabharfar tús 
áite d’imeachtaí a bhfuil cláreagrú/ábhar ar ardchaighdeán acu agus an cumas chun 
cuairteoirí/turasóirí a mhealladh le gníomhaíocht eacnamaíoch áitiúil a spreagadh - sa phróiseas 
measúnaithe, cuirfear san áireamh chomh maith inniúlacht na n-eagraithe agus a straitéis 
mhargaíochta/bholscaireachta agus an acmhainneacht maidir le forbairt agus inbhuanaitheacht 
airgeadais an imeachta. 

Cé atá in ann iarratas a dhéanamh agus cé mhéad a mhaoineofar? 
Is grúpaí gnó agus pobail iad na hiarratasóirí incháilithe a sheachadann imeachtaí agus féilte 
turasóireachta atá dírithe ar ealaíona, cultúr, bia agus imeachtaí turasóireachta atá bunaithe ar 
ghníomhaíocht. Beidh feidhm ag uasdeontas 

€3,000. 

Cad dó a bhfuiltear in ann an maoiniú a úsáid? 
▪ Margaíocht - costas na gníomhaíochtaí margaíochta a bhfuil clúdach áitiúil, réigiúnach agus 

idirnáisiúnta acu, e.g., fógraíocht, brandáil, caidreamh poiblí, margaíocht dhigiteach. 

• Cláreagrú agus Costais Táirgthe – costais dhíreacha a bhaineann leis an imeacht 
a sheachadadh. Breithneofar ceannach trealaimh agus ábhar i gcás ina bhféadfaidh sé a 
bheith níos inbhuanaithe le ceannach seachas trealamh/ábhair ábhartha a fháil ar cíos, agus 
déanfar tacú le bearta glasaithe/inbhuanaitheachta eile a bhreithniú chomh maith. 

▪ Forbairt - staidéir féidearthachta, oiliúint, costais sainchomhairleoireachta atá dírithe ar 
phróifíl an imeachta a ardú go náisiúnta nó go hidirnáisiúnta. 

 
Is éard atá in imeachtaí nach gclúdaítear ná iad siúd atá clúdaithe cheana féin faoi mhaoiniú 
náisiúnta, nó ar tionóil áitiúla iad chun laethanta saoire náisiúnta a cheiliúradh (seachas 
i gcásanna ina raibh gealltanais mhaoinithe i bhfeidhm le Comhairlí Baile roimhe sin). 

 

 

Is aidhm na catagóire seo ná cúnamh airgeadais a sholáthar do 
ghníomhaíochtaí/tionscadail/oibreacha a chuireann gníomhaíocht eacnamaíoch áitiúil nó 
deiseanna gnó nua do cheantar áitiúil chun cinn. Tabharfar tús áite do thionscnaimh ina bhfuil 
riachtanas sainmhínithe, ina bhfuil comhoibriú soiléir ar an leibhéal áitiúil agus ina bhfuil an 
cumas ag an togra tionscadail chun cuairteoirí a mhealladh agus feabhsuithe inbhuanaithe 
a sholáthar don cheantar áitiúil. 

Cé atá in ann iarratas a dhéanamh agus cé mhéad a mhaoineofar? 
Is grúpaí ionadaíocha pobail agus gnó iad na hiarratasóirí incháilithe agus beidh feidhm ag 
uasdeontas €3,000. 

Cad is féidir a mhaoiniú? 
Ní liosta iomlán é seo ach is samplaí iad seo a leanas de thionscadail/oibreacha a d’fhéadfadh 
cáiliú: 
• Soilsiú na Nollag agus Feabhsuithe Sráid-dreacha eile a chuireann beocht i spásanna poiblí ar 

bhealach nuálach agus cruthaitheach. 

• Tionscnaimh fiontraíochta faoi stiúir an phobail - Margaí Feirmeoirí, Siopaí Pobail, etc. 

SCÉIM TACAÍOCHTA FORBARTHA EACNAMAÍCHE 



• Feachtais/Imeachtaí chun fiontraíocht áitiúil a chur chun cinn – Feachtais le haghaidh 
Siopadóireacht Áitiúil, imeachtaí comhoibríocha eile a chuireann gnólachtaí/trádálaithe 
áitiúla chun cinn, etc. 



A. Taitneamhachtaí Pobail (cistiú meaitseála íosta 10%) 

B. Gníomhaíochtaí na mBailte Slachtmhara i Spásanna Poiblí (cistiú 
meaitseála íosta 10%) 

 
 

Is é aidhm na catagóire seo ná taitneamhachtaí pobail amuigh faoin aer agus spásanna glasa 
a fheabhsú. Tabharfar tús áite do mhaoiniú ar thaitneamhachtaí atá ar fáil saor in aisce don 
phobal i gcoitinne, i gcás ina bhfuil riachtanas sainmhínithe, agus nuair atá breithniú déanta ar 
inrochtaineacht agus ar chuimsitheacht mar chuid d’fhorbairt inbhuanaithe na taitneamhachta 
poiblí. 

Cé atá in ann iarratas a dhéanamh agus cé mhéad a mhaoineofar? 
Grúpaí Pobail faoi stiúir oibrithe deonacha a dhéanann feabhsuithe ar áiteanna súgartha agus 
áineasa pobail atá ar fáil saor in aisce don phobal i gcoitinne. Beidh feidhm ag uasdeontas 
€3,000 (mura sainaithnítear feabhsuithe inrochtaineachta ar shiúlbhealach pobail trí Iniúchadh 
Insiúltachta a dhéanann an Bainisteoir Cláir Aoisbhá – déan teagmháil le Mary McGann, 
Bainisteoir Cláir Aoisbhá ag 087 1044 820 mmcgann@galwaycoco.ie chun socrú roimh duit 
d’iarratas a chostáil agus a chur isteach). 

 
Cad is féidir a mhaoiniú? 
Tionscadail chun inrochtaineacht agus úsáid a fheabhsú do dhaoine de gach aois agus de gach 
cumas ag Clóis Súgartha, Páirceanna Poiblí, Siúlbhealaí Pobail, Gairdíní Pobail/Cuibhrinn Phobail 
agus Conairí Dúlra eile nó saoráidí amuigh faoin aer atá ar fáil le haghaidh úsáid ghinearálta sa 
phobal áitiúil. 

 

Is é aidhm na catagóire seo ná iarrachtaí de chuid Ghrúpaí na mBailte Slachtmhara a chur chun 
cinn chun cuma amhairc na spásanna poiblí a fheabhsú trí oibreacha agus trí thionscadail faoi 
stiúir oibrithe deonacha.  Tabharfar tús áite do thionscadail atá leagtha amach go soiléir, i.e., 
tionscadail a thugann aghaidh ar cheist a ardaíodh sa Tuarascáil Mholtóireachta, 
suíomh/foirgneamh faidhbe a sainaithníodh go háitiúil nó tionscadail churaíochta a chuireann 
Pleananna Tírdhreachaithe/Pailneoirí áitiúla chun feidhme a d’fhorbair Éiceolaí nó Ailtire 
Tírdhreacha (i gcás nach bhfuil na Pleananna sin i bhfeidhm, tabharfar tús áite do mhaoiniú chun 
an rud céanna a fhorbairt). Beidh fáilte mhór roimh mhaoiniú le haghaidh forbairt Léarscáileanna 
Teimpléid ar ardchaighdeán a rinne Innealtóir/Ailtire áitiúil mar gur ceist shonrach é sin 
a d’ardaigh Moltóirí de chuid na mBailte Slachtmhara i dTuarascálacha Moltóireachta. 

 
Cé atá in ann iarratas a dhéanamh agus cé mhéad a mhaoineofar? 
Grúpaí na mBailte Slachtmhara a chuireann isteach ar Chomórtas Náisiúnta na mBailte 
Slachtmhara. Beidh feidhm ag uasdeontas €3,000 go ginearálta. 

Cad is féidir a mhaoiniú? 
Trealamh agus tionscadail a thugann aghaidh ar cheisteanna a sainaithníodh sa Tuarascáil 
Mholtóireachta agus a chuireann leis na Catagóirí Moltóireachta sa Chomórtas Náisiúnta: 

- sráid-dreach & spásanna poiblí, slacht & rialú bruscair, oibreacha ag sráideanna cónaithe 
nó ag eastáit tithíochta, oibreacha ag bóithre isteach nó sráideanna/lánaí a ghlasú. 

- spásanna glasa & tírdhreachú, dúlra & bithéagsúlacht, inbhuanaitheacht chomhshaoil. 

Ní mór do gach Grúpa na mBailte Slachtmhara an Fhoirm do “Ghníomhaíochtaí Deonacha agus 

Pobail ar Bhóithre, Áiteanna Taitneamhachta agus Áiteanna Eile faoi chúram Chomhairle Chontae 
na Gaillimhe a chomhlánú” agus an fhoirm chomhlánaithe a chur faoi bhráid a nInnealtóra 

Ceantair - https://www.galway.ie/en/services/roads/downloads/ 

SCÉIM TACAÍOCHTA FORBARTHA POBAIL 

A. Deontais an Achta Ealaíon (gan riachtanas cistithe meaitseála) 
Is é aidhm na catagóire seo ná cúnamh airgid a sholáthar do ghrúpaí/eagraíochtaí ealaíon 
deonacha chun gníomhaíocht nó tionscadal ealaíon a chur i gcrích laistigh den phobal. Tabharfar 
tús áite do mhaoiniú le haghaidh gníomhaíochtaí/tionscadal is fearr a chomhlíonann cuspóirí an 
Achta Ealaíon 2003 tríd an méid seo a leanas: 
a) spéis phoiblí sna healaíona a spreagadh 
b) eolas agus taithí ar na healaíona agus a gcleachtadh a chur chun cinn, nó 
c) caighdeáin sna healaíona ar fud an chontae a fheabhsú. 

Cé atá in ann iarratas a dhéanamh agus cé mhéad a mhaoineofar? 
Grúpaí/Eagraíochtaí Ealaíon Pobail & Deonacha. Beidh feidhm ag uasdeontas €2,500. Ba cheart 
d’iarratasóirí a thabhairt faoi deara go soláthraítear maoiniú mar ranníocaíocht i leith costas, 
seachas costais iomlána an chláir/imeachta a íoc. 

Cad is féidir a mhaoiniú? 
Ciallaíonn na “healaíona” aon léiriú cruthaitheach nó léirmhínitheach (bíodh sé traidisiúnta nó 
comhaimseartha) i cibé foirm, agus áirítear leis sin: 

• Litríocht: grúpaí agus ceardlanna scríbhneoireachta pobail le hionchur ó scríbhneoirí 
lánaimseartha nó páirtaimseartha; léamh ag scríbhneoirí lánaimseartha nó páirtaimseartha. 
Tionscadail speisialta, e.g., foilseacháin, a dhéanann grúpaí scríbhneoireachta pobail. 

• Na hAmharcealaíona: ranganna agus ceardlanna sna hamharcealaíona le hionchur 
ó ealaíontóirí gairmiúla / múinteoirí ealaíne. Tionscadail speisialta, e.g., taispeántais, 
a dhéanann grúpaí ealaíon pobail. 

• Ceol: tionscadail oideachais ceoil (ach níl táillí teagaisc aonair i gceist), ceadail chlasaiceacha 
agus chórúla; cumadóireacht, taifeadadh agus seinm popcheoil nua agus ábhair 
amharclannaíochta ceoil. 

• Ceol Traidisiúnta agus Rince Traidisiúnta: ranganna agus gníomhaíochtaí atá deartha chun an 
traidisiún a chur ar aghaidh; léiriú ag ceoltóirí traidisiúnta nua agus seanbhunaithe; 
ceardlanna agus ranganna sa rince traidisiúnta. 

• Drámaíocht: drámaíocht san oideachas; ceardlanna drámaíochta; scríbhneoireacht agus léiriú 

saothair nua. 

• Scannán & na Meáin Leictreonacha: taispeáint scannán nach bhfuil sa phríomhshruth; 
gníomhaíochtaí atá deartha chun cur le rannpháirtíocht i scannán, i bhfíseán agus sna meáin 
leictreonacha. 

• Ealaíona Pobail: gníomhaíochtaí amhail péinteáil múrphictiúr, drámaíocht phobail, imeachtaí 
rannpháirtíochta pobail, etc. 

Ní soláthrófar maoiniú d’oibreacha caipitil, trealamh, árachas/costais oibríochtúla nó reatha nó 
imeachtaí arna maoiniú faoi fhoinsí maoinithe ar leith, e.g., Oíche Chultúir. 

 

B. Deontais Oidhreachta (gan riachtanas cistithe meaitseála) 
Is é aidhm na catagóire seo ná tacú le scoileanna, grúpaí/eagraíochtaí deonacha/pobail agus 
oidhreachta chun tionscadail a dhéanamh a rachaidh chun sochair don phobal. Tabharfar tús áite 
do mhaoiniú le haghaidh gníomhaíochtaí/tionscadal a dhéanfaidh an méid seo a leanas: 
a) Eolas ar oidhreacht áitiúil a bhailiú agus a roinnt. 
b) Feasacht agus tuiscint ar ghníomhaíochtaí oidhreachta agus rannpháirtíocht iontu a mhéadú. 
c) Ár n-oidhreacht a bhainistiú agus a chosaint. 

 
Cé atá in ann iarratas a dhéanamh agus cé mhéad a mhaoineofar? 
Grúpaí Oidhreachta, Iarratasóirí de chuid na mBailte Slachtmhara, Grúpaí Comhshaoil, Grúpaí 
Pobail, Scoileanna. Beidh feidhm ag uasdeontas €1,500, cé go mbeidh an chuid is mó de na 

SCÉIM TACAÍOCHTA D’FHORBAIRT CHULTÚIR 



deontais níos lú ná €500. 

Cad is féidir a mhaoiniú? 
Áirítear le samplaí de mhaoiniú do thionscadail/d’imeachtaí a bhaineann le hoidhreacht 
nádúrtha, thógtha nó chultúrtha: 

• Suirbhéanna agus Léarscáiliú Reiligí, Suíomhanna Oidhreachta, Fiadhúlra, etc. i gceantar 

áitiúil. 

• Maoiniú do Phleananna Gníomhaíochta Bithéagsúlachta, Pleananna Pailneoirí, Pleananna 
Gníomhaíochta Speiceas Ionrach, etc. 

• Imeachtaí / taispeántais / foilseacháin a chuireann caomhnú agus cosaint oidhreachta áitiúla 
tógtha, nádúrtha agus cultúrtha chun cinn. 

• Ceardlanna agus oiliúint atá dírithe ar eolas agus scileanna oidhreachta áitiúla a fheabhsú 
agus ar rannpháirtíocht i ngníomhaíochtaí oidhreachta a chur chun cinn. 

• Gníomhaíochtaí de chuid Sheachtain na hOidhreachta agus Sheachtain na Bithéagsúlachta, 

e.g., siúlóidí, cainteanna, etc. 

• Taifeadtaí na hOidhreachta Béil. 

• Caomhnú bailiúchán agus rudaí oidhreachta, lena n-áirítear doiciméid, agus oibreacha 
caomhnaithe, pleanála agus bainistíochta gnáthóige chun gnáthóga fiadhúlra tábhachtacha 
a athchóiriú, etc. 

• Maoiniú d’oibreacha chun speicis ionracha a bhaint amhail róslabhras ó choillearnach. 

• Maoniú do ghairdíní oidhreachta, conairí, etc., agus do chomharthaíocht agus do bhoird 

eolais a bhaineann leo 

• Trealamh a bhaineann go díreach le haon tionscadal molta. 
 

Ní bhreithneofar soláthar nó cothabháil Leac Cuimhneacháin, Plaiceanna, Dealbh Brád nó Dealbh 
le haghaidh maoinithe. 

C. Gníomhaíochtaí Bolscaireachta ar son na Gaeilge (gan riachtanas 
cistithe meaitseála) 

I gcomhthéacs ár n-oidhreachta Eorpaí, is í an Ghaeilge an teanga liteartha labhartha is sine san 
Eoraip (Straitéis 20 Bliain don Ghaeilge 2010 – 2030). I gcomhthéacs an bheartais náisiúnta, 
tabharfar tús áite do mhaoiniú le haghaidh gníomhaíochtaí agus tionscadal a dhéanfaidh an méid 
seo a leanas: 

a) Eolas ar an nGaeilge a mhéadú. 
b) Deiseanna a chruthú chun an Ghaeilge a úsáid. 
c) Dearcthaí dearfacha i leith a húsáide a chothú. 

Cé atá in ann iarratas a dhéanamh agus cé mhéad a mhaoineofar? 
Grúpaí/Eagraíochtaí Pobail agus Deonacha, Grúpaí Ionadaíocha Gnó, Comhlachais Tráchtála, 
Grúpaí Spóirt, Grúpaí Óige, Scoileanna. Beidh feidhm ag uasdeontas €1,000, cé go mbeidh an 
chuid is mó de na deontais níos lú ná €500. 

Cad is féidir a mhaoiniú? 
I measc samplaí de thionscadail tá: 

• Maoiniú do thaighde ar oidhreacht shonrach na Gaeilge, e.g., logainmneacha, bailte fearainn, 

etc. 

• Tionscadail atá dírithe ar an nGaeilge a neartú mar an phríomhtheanga chumarsáide sa 

Ghaeltacht. 

• Ceardlanna pobail / ranganna chun úsáid na Gaeilge a chur chun cinn i bpobail, e.g., chun 
gnólachtaí ar mhian leo seirbhís dhátheangach a chur ar fáil dá gcustaiméirí a spreagadh, 
cabhrú le heagraíochtaí deonacha ar mhian leo úsáid na Gaeilge ina n-eagraíochtaí 
a mhéadú. 

• Gníomhaíochtaí agus imeachtaí atá bunaithe ar an nGaeilge atá ar siúl trí mheán na Gaeilge, 
e.g., imeachtaí pobail nó gníomhaíochtaí cultúrtha, sóisialta, fóillíochta agus spóirt 



a reáchtáiltear trí mheán na Gaeilge (ní mór cuireadh a thabhairt d’Oifigeach na Gaeilge den 
Chomhairle chuig an imeacht). 

• Gníomhaíochtaí de chuid Sheachtain na Gaeilge agus imeachtaí eile a dhéanann ár gcultúr 
agus ár n-oidhreacht a cheiliúradh trí mheán na Gaeilge le linn na bliana. 


